
ՀԵՌՈՒՍՏԱՏԵՍՈՒԹՅԱՆ ԵՎ ՌԱԴԻՈՅԻ ՀԱՆՁՆԱԺՈՂՈՎ 
ՈՐՈՇՈՒՄ

  14 հունիսի 2019 թվականի թիվ  64-Ա

ք. Երևան
«ՀԱՅԿԱԿԱՆ ԵՐԿՐՈՐԴ ՀԵՌՈՒՍՏԱԱԼԻՔ» ՍՊ ԸՆԿԵՐՈՒԹՅԱՆ ՆԿԱՏՄԱՄԲ  ՎԱՐՉԱԿԱՆ ՏՈՒՅԺ ԿԻՐԱՌԵԼՈՒ ՄԱՍԻՆ

Հեռուստատեսության և ռադիոյի հանձնաժողովը (այսուհետ` Հանձնաժողով) ուսումնասիրելով 2019 թվականի մայիսի 23-ին հարուցված թիվ 10 վարչական վարույթի նյութերը`պարզեց.

Հանձնաժողովը ղեկավարվելով «Վարչարարության հիմունքների և վարչական վարույթի մասին» ՀՀ օրենքի 30-րդ հոդվածի 1-ին մասի բ) կետով 2019 թվականի մայիսի 23-ին «ՀԱՅԿԱԿԱՆ ԵՐԿՐՈՐԴ ՀԵՌՈՒՍՏԱԱԼԻՔ» ՍՊ ընկերության («Հ2» հեռուստածրագիր) նկատմամբ հարուցել է վարչական վարույթ՝ հիմք ընդունելով Հանձնաժողովի կողմից իրականացված մշտադիտարկման արդյունքների հիման վրա «Հ2» հեռուստածրագրի կողմից հեռարձակված «Լրաբեր» լրատվական հաղորդման ընթացքում արձանագրված «Սիգարոն» («Cigarone») և «Վեդի Ալկո» («VEDI ALCO») ընկերությունների տարբերանշաններով գովազդի խախտումը։

«Հ2» հեռուստածրագրի 2019 թվականի մայիսի 17-ի եթերում «Լրաբեր» լրատվական հաղորդման ընթացքում (ժամը 16։04։00-ի և 20։05։57-ի մամուլի ասուլիսի լուսաբանման ժամանակ)  հեռարձակվել են «Սիգարոն» («Cigarone») և «Վեդի Ալկո» («VEDI ALCO») ընկերությունների տարբերանշաններով գովազդ՝ խախտելով «Գովազդի մասին» ՀՀ օրենքի 15-րդ հոդվածի 5-րդ մասի պահանջը։  
Հանձնաժողովը 2019 թվականի մայիսի 23-ին հարուցված վարչական վարույթի մասին ծանուցել է «ՀԱՅԿԱԿԱՆ ԵՐԿՐՈՐԴ ՀԵՌՈՒՍՏԱԱԼԻՔ» ՍՊ ընկերությանը և հայտնել, որ այս հարցի վերաբերյալ կարող են ներկայացնել պարզաբանումներ և բացատրություններ։ 

Հարուցված վարչական վարույթի ընթացքում «ՀԱՅԿԱԿԱՆ ԵՐԿՐՈՐԴ ՀԵՌՈՒՍՏԱԱԼԻՔ» ՍՊ ընկերությունը ներկայացրել է իր պարզաբանումները, համաձայն որի՝ արձանագրությունում նկարագրված լրատվական հաղորդման ընթացքում մամուլի ասուլիսի լուսաբանման ժամանակ ետնապատկերում երևացող պաստառներում տարբերանշանի առկայությունը, ոչ մի կերպ չի կարող դիտարկվել, որպես «Գովազդի մասին» ՀՀ օրենքի 15-րդ հոդվածի 5-րդ մասի խախտում։ Խնդիրը նրանում է, որ օրենքի նշված հոդվածի համապատասխան մասը արգելում է որոշակի ապրանքատեսակների գովազդի ցուցադրությունը, իսկ լրատվական հաղորդման ընթացքում որևէ երևույթի ետնապատկերում կամ ընդհանրապես կադրում երևացող տարբերանշանը գովազդ համարվել չի կարող։ Նախ, այդպիսի տրամաբանության կիրառման դեպքում պետք է արձանագրել ոչ միայն արգելվող ապրանքատեսակների գովազդի առկայությունը, այլ նաև ցանկացած ապրանքատեսակի գովազդի համախառն տևողությունը, որի հաշվարկը կհանգեցնի «Գովազդի մասին» ՀՀ օրենքի 9-րդ հոդվածի 2-րդ մասով ամրագրված եթերային ժամի հաշվով գովազդի մաքսիմալ տևողության խախտման, ինչը շատ ավելի հաճախակի հանդիպող երևույթ կարող է լինել։ Օրենքի նման մեկնաբանությունը ակնհայտորեն կհանդիսանա լրջագույն խոչընդոտ մամուլի ազատության տեսանկյունից։ Հեռուստատեսության լրատվական հաղորդումը չի կարող սահմանափակված լինել կադրում երևացող որևէ տարբերանշանով իրենից լրատվություն ներկայացնող երևույթի լուսաբանման ժամանակ։ Նման տարբերանշանի առկայության պարագայում երևույթի լուսաբանումից խուսափելը կհանգեցնի բազմակողմանի և անաչառ լրատվության մատուցման խաթարման, իսկ ամեն նման հնարավոր դեպքի համապատասխան համակարգչային մոնտաժումը կամ գրաֆիկական աղավաղումը լրատվական հաղորդումների պարագայում կբերի լրատվության ժամանակավրեպության առաջացման, այսինքն լուրը կհեռարձակվի այն ժամանակ, երբ արդեն հնացած կլինի։ Ընկերությունը գտնում է, որ «Գովազդի մասին» ՀՀ օրենքում ամրագրված սահմանափակումները կիրառելի չեն լրատվական հաղորդումների նկատմամբ, երբ խոսքը գնում է իրենից լրատվություն ներկայացնող երևույթի լուսաբանման մասին։
Հանձնաժողովի կողմից ուսումնասիրվել է վարչական վարույթի մասնակցի ներկայացրած պարզաբանումները և վարչական վարույթի նյութերի ուսումնասիրության արդյունքում արձանագրվել է «ՀԱՅԿԱԿԱՆ ԵՐԿՐՈՐԴ ՀԵՌՈՒՍՏԱԱԼԻՔ» ՍՊ ընկերության կողմից իրականացված իրավախախտում:

«Գովազդի մասին» ՀՀ օրենքի 2-րդ հոդվածով սահմանվում է գովազդի հասկացությունը․ 

գովազդ` տարբեր տեսակի տեղեկատվական միջոցների օգնությամբ իրավաբանական կամ ֆիզիկական անձանց, ապրանքների, գաղափարների կամ նախաձեռնությունների մասին տեղեկությունների տարածումն անորոշ թվով անձանց շրջանում, որը կոչված է ձևավորելու կամ պահպանելու հետաքրքրությունը տվյալ ֆիզիկական և իրավաբանական անձի, ապրանքների կամ նախաձեռնությունների նկատմամբ:
Նշված արարքը համապատասխանում է «Հեռուստատեսության և ռադիոյի մասին» ՀՀ օրենքի 60-րդ հոդվածի 11-րդ մասի հատկանիշներին։

 «Հեռուստատեսության և ռադիոյի մասին» ՀՀ օրենքի 2-րդ հոդվածի 1-ին մասի համաձայն՝ Հայաստանի Հանրապետության հեռուստատեսության և ռադիոյի մասին օրենսդրությունը ներառում է Հայաստանի Հանրապետության Սահմանադրությունը, սույն օրենքը, «Զանգվածային լրատվության մասին», «Էլեկտրոնային հաղորդակցության մասին», «Հեղինակային իրավունքի և հարակից իրավունքների մասին», «Լեզվի մասին», «Գովազդի մասին» Հայաստանի Հանրապետության օրենքները, տեղեկատվության բնագավառը կարգավորող այլ իրավական ակտերը և Հայաստանի Հանրապետության միջազգային պայմանագրերը:

 «Հեռուստատեսության և ռադիոյի մասին» ՀՀ օրենքի 19-րդ հոդվածի համաձայն՝ հեռուստառադիոընկերությունների կողմից գովազդի հեռարձակումն իրականացվում է «Գովազդի մասին» Հայաստանի Հանրապետության օրենքի պահանջներին համապատասխան:
 «Գովազդի մասին» ՀՀ օրենքի 15-րդ հոդվածի 5-րդ մասը սահմանում է․ 

«5. Արգելվում է՝

ա) զանգվածային տեղեկատվության էլեկտրոնային միջոցներով ցուցադրել ծխախոտի գովազդ.

բ) զանգվածային տեղեկատվության էլեկտրոնային միջոցներով ժամը 06:00-ից մինչև 22:30-ը ցուցադրել թունդ ալկոհոլային խմիչքների (սպիրտի պարունակությունը 20 և ավելի ծավալային միավոր), բացառությամբ տեղական արտադրության կոնյակի, գովազդ:»։
«Հեռուստատեսության և ռադիոյի մասին» ՀՀ օրենքի 58-րդ հոդվածի 1-ին մասը սահմանում է․ «1. Հանձնաժողովի կողմից հեռուստատեսության և ռադիոյի բնագավառը կարգավորող օրենսդրության պահանջների, լիցենզիայի պայմանների խախտման դեպքեր հայտնաբերվելու, ինչպես նաև պետական այլ մարմինների կողմից իրենց իրավասությունների շրջանակում հեռուստատեսության և ռադիոյի բնագավառը կարգավորող օրենսդրության պահանջների խախտումների կրկնակի դեպքեր հայտնաբերելու և դրանց մասին Հանձնաժողովին գրավոր տեղեկացնելու դեպքում Հանձնաժողովը կիրառում է հետևյալ վարչական տույժերը.

1) գրավոր նախազգուշացում.

2) տուգանք:»։ 
 
«Հեռուստատեսության և ռադիոյի մասին» ՀՀ օրենքի 60-րդ հոդվածի 11-րդ մասը սահմանում է. «11. Հեռուստառադիոընկերությունների կողմից թունդ ալկոհոլային (սպիրտի պարունակությունը 20 և ավելի ծավալային տոկոս) խմիչքների (բացառությամբ տեղական արտադրության կոնյակի) գովազդի հեռարձակումը 06:00-ից մինչև 22:30-ն ընկած ժամանակահատվածում, ծխախոտի և ծխախոտային արտադրության գովազդի հեռարձակումը, ինչպես նաև մանկապատանեկան հեռուստառադիոհաղորդումներում ծխախոտի կամ ծխախոտային արտադրության ապրանքատեսակների ուղղակի կամ անուղղակի օգտագործումը կամ ցուցադրումը առաջացնում են տուգանքի նշանակում` սահմանված նվազագույն աշխատավարձի երեքհարյուրապատիկի չափով:»։
Ելնելով վերոգրյալից և ղեկավարվելով «Գովազդի մասին» ՀՀ օրենքի 2-րդ հոդվածով, 15-րդ հոդվածի 5-րդ մասով, «Հեռուստատեսության և ռադիոյի մասին» ՀՀ օրենքի 58-րդ հոդվածի 1-ին մասով, «Հեռուստատեսության և ռադիոյի մասին» ՀՀ օրենքի 60-րդ հոդվածի 11-րդ մասով` Հեռուստատեսության և ռադիոյի հանձնաժողովը որոշեց.

1. «ՀԱՅԿԱԿԱՆ ԵՐԿՐՈՐԴ ՀԵՌՈՒՍՏԱԱԼԻՔ» ՍՊ ընկերության նկատմամբ կիրառել «Հեռուստատեսության և ռադիոյի մասին» ՀՀ օրենքի 60-րդ հոդվածի 11-րդ մասով սահմանված տույժը` տուգանելով սահմանված նվազագույն աշխատավարձի երեքհարյուրապատիկի չափով:

2. Սույն որոշումն ուժի մեջ է մտնում այն «ՀԱՅԿԱԿԱՆ ԵՐԿՐՈՐԴ ՀԵՌՈՒՍՏԱԱԼԻՔ» ՍՊ ընկերությանը պատշաճ ձևով հանձնելու օրվան հաջորդող օրվանից:

3. Սույն որոշումը կարող է բողոքարկվել ՀՀ վարչական դատարան` ուժի մեջ մտնելու օրվանից երկամսյա ժամկետում: 
ՀԵՌՈՒՍՏԱՏԵՍՈՒԹՅԱՆ ԵՎ ՌԱԴԻՈՅԻ

ՀԱՆՁՆԱԺՈՂՈՎԻ ՆԱԽԱԳԱՀ                                                                       Տ. ՀԱԿՈԲՅԱՆ

14 հունիսի 2019թ.

ք. Երևան

